
 
 

 
          P R O C E S V E R B A L  

Nga mbledhja e KK të Rahovecit, të mbajtur më 29.09.2011, me fillim në ora 10, në 
sallën e KK Rahovec. Të pranishëm: këshilltarët, kryetari dhe nënkryetari i Komunës, 
drejtorët e drejtorive, përfaqësuesit e KFOR-it, OSBE-së dhe mediat. Mbledhjen e ka 
udhëhequr z.Kujtim Popaj kryesues i Kuvendit. Mungesën nga mbledhja e kaluar e kanë 
arsyetuar Tahir Thaçi dhe Lirih Berisha duke theksuar se kanë qenë në atë periudhë jashtë 
vendit. Kryesuesi për këtë mbledhje ka propozuar këtë  
 
                  R E N D    D I T E  
 

1. Shqyrtimi i procesverbaleve nga mbledhjet e kaluara të dt. 26.08.2011  
2. Shqyrtimi i Kornizës Afatmesme Buxhetore të Komunës së Rahovecit për 

vitin 2012-2014,  
3. Shqyrtimi i Projekt Rregullores për tatimin në pronën e paluajtshme të 

Komunës së Rahovecit për vitin 2012,  
4. Pyetjet dhe përgjigjet në pyetjet e këshilltarëve.  

Rendi i ditës aprovohet njëzëri.  
1.Shqyrtimi i procesverbaleve nga mbledhjet e kaluara.  
Procesverbalet nga mbledhja e kaluar aprovohen me vërejtje.  
2. Shqyrtimi i Kornizës Afatmesme Buxhetore të Komunës së Rahovecit për vitin 
2012-2014 
Fane Thaçi – është kërkesa e bashkëfshatarëve të mi në lidhje me investimet kapitale siç 
janë kanalizimet e papërfunduara për të gjitha lagjet, trotuaret dhe ndërtimi i shkollës së 
re. Nevoja për ndërtimin e një shkolle të re është e domosdoshme ngase shkolla 
ekzistuese jo vetëm që nuk i plotëson kushtet e një mësimi bashkëkohor, por ajo që e 
bënë më brengosëse është pasiguria në punën mësimore, e cila shkollë është ndërtuar me 
vetë kontributin e fshatit në kushte mjaft të rënda të paraluftës dhe nuk janë hapur 
themelet më thellë se 10-25 cm ku janë qarë edhe muret e jashtme gjë që ekziston rreziku 
dhe mund të paramendoni se sa është nevoja dhe krijimi i sigurisë për fëmijët tanë. Është 
bërë kërkesa nga ana e Shkollës si në Komunë ashtu edhe në MASHT me premtim se do 
të futet në buxhetin pas ndërtimit të shkollave të fshatit Polluzhë, Malësi e Vogël dhe 
Guri i Kuq. Kërkesat e bëra me shkrim janë të protokolluara si nga shkolla nr. 149/010 po 
ashtu edhe nga Komuna me nr. 81824 prej 5.10.2010. Për ndërtimin e kësaj shkolle ka 
dëshmuar edhe drejtori i shkollës dhe Këshilli i komunitetit në krye me kryetarin e këtij 
komuniteti Jemin Thaçi. Shpresoj që kjo kërkesë të jetë pjesë e Buxhetit për vitin 2012-
2013.  
Kryesuesi –këtë pikë para se ta shqyrtojmë në KPF, ne anëtarët kemi mbajtur 4 debate 
me qytetarë të Komunës në vendbanime më të mëdha të Komunës ku kemi prezantuar 
KAB-in të përgatitur nga kryetari i Komunës së bashku me stafin e tij. Debatet janë 
mbajtur më 22, 23, 24 dhe 25.08.2011. Pasi që është kryer ajo procedurë duke u bazuar 
në parimin e subsidiaritetit të KK-së si dhe marrëveshjen me USAID-in që Projektbuxheti 
të debatohet me qytetarët e Komunës dhe qytetari të jetë vendimmarrës në lidhje me 
vendimet që i merr KK-ja. Ne kemi marr propozimet e qytetarëve edhe pse ka qenë një 

prezencë modeste e tyre, ka pasur në mes tyre që kanë dhënë propozime dhe kërkesat të 
cilat nëpërmes një liste ju kemi prezantuar edhe juve. Në këtë viti Buxheti në krahasim 
me vitin e kaluar është i zvogëluar rreth 250.000 € dhe këtë çështje e kemi ngritur edhe 
në KPF ku kemi marr qëndrim që Komiteti ti dërgojë kërkesë Ministrisë për Financa në 
mënyrë që të merret parasysh kërkesa e jonë sepse Komuna jonë do të jetë e hendikepuar 
nëse nuk i kthehen edhe këto mjete. Kërkesën ja kam dorëzuar Ministrisë së Financave 
dhe presim përgjigje.  
Fehmi Hoxha – pasi që ju e keni dërguar këtë kërkesë Ministrisë për Financa, është mirë 
që ne sot të mos e debatojmë fare këtë pikë të rendit të ditës dhe kjo të shtyhet deri në 
marrjen e përgjigjes nga kjo Ministri. Çka nëse rritet e ne e kemi aprovuar kështu, 
mendoj se do të bëhet gabim.  
Kryesuesi – sipas rregullave nesër është afati i fundit për dorëzimin e Kornizës 
Buxhetore në Ministri dhe nuk e di se a na lejon afati kohor.  
Afrim Limani , drejtor i Drejtorisë për financa dhe buxhet – në bazë të Qarkores 
buxhetore nr. 1 dhe 2 të lëshuar nga Ministria e Financave, Komuna jonë ndërmarr 
procesin e planifikimit të Buxhetit brenda KAB për periudhën 2012-2014, ku në këtë 
Buxhet janë të përfshira objektivat dhe prioritetet e gjera të politikave komunale, 
gjithmonë në përputhje me Ligjin mbi financimin e financave publike dhe përgjegjësive. 
Ndër prioritetet kryesore brenda KAB-it 2012-2014 për Komunë tonë do të jenë: 
përmirësimi dhe zhvillimi i infrastrukturës ekonomike, infrastrukturës së shërbimeve 
publike, zhvillimit të sektorit të bujqësisë, modernizimi i sistemit arsimor, përmirësimi i 
shërbimeve dhe kujdesi në shëndetësi etj., ndërsa ndër objektivat kryesore brenda këtij 
KAB-i kemi pa: planifikimi sa më real i shpenzimeve brenda KAB, shtimi i aktiviteteve 
në menaxhim dhe qëndrueshmërisë fiskale, transparenca në vendimmarrje gjatë 
planifikimit të buxhetit, reduktimi i shpenzimeve publike, efikasiteti në menaxhim, 
tërheqja e investimeve nga grandet e jashtme etj. Buxheti i Komunës tonë për vitin 2012 
në total është 9,362,487 €, në kuadër të këtij totali si grand i përgjithshëm kemi shumën 
prej 3,201.886, grandi për arsim 4,287,739, grandi për shëndetësi 1,059,462 ndërsa të 
hyrat vetjake 814,000 €. Në total buxheti për vitin 2011 është 9,513,658 ndërsa në vitin 
2012 është 9,362,487 € që do të thotë se në total është minus për 151,171 €. Ky zvogëlim 
është si rezultat i zvogëlimit të Buxhetit të Arsimit në vlerë prej 410,000 € si rezultat i 
zvogëlimit në numrit të nxënësve për 1.059. Gjithashtu edhe Buxheti i Shëndetësisë ka 
një zvogëlim prej 10.000 € ndërsa grandi i përgjithshëm ka një rritje prej 170,947 € do të 
thotë fjala është për grandin e përgjithshëm pa dy drejtori, të Shëndetësisë dhe Arsimit. 
Ne si Drejtori kemi konstatuar se në pozicionin e pagave jemi të dëmtuar në vlerë prej 
239.000 €. Për këtë problem siç tha edhe kryesuesi i jemi drejtuar Ministrisë së Financave 
dhe kam marr zotime se kërkesa jonë do të ketë përgjigje pozitive. Si rezultat i kësaj në 
pozicionin e pagave dhe mëditjeve që është kategori e ndjeshme nuk guxojmë të prekim 
për vitin 2012 janë 5,342,390 për çka në këtë vlerë janë zvogëluar investimet kapitale të 
cilat janë me një vlerë prej 2,811,810 €. Në kategorinë e mallrave dhe shërbimeve në 
krahasim me vitin e kaluar kemi bërë një rritje 109,790 € dhe deri te rritja ka ardhur për 
shkak të shpenzimeve të mëdha të cilat nuk mund t’i planifikojmë e sidomos te 
karburante të cilat vitin e kaluar kanë qenë me një çmim shumë më të ulët ndërsa në këtë 
vit janë rritur dukshëm. Ne kemi edhe borxhet e trashëguara që nga viti 2007 dhe janë në 
vlerë prej 56.000 € dhe me siguri Qeveria aktuale këtë borxh do ta bartë edhe në vitin e 
ardhshëm. Tek shpenzimet në komunali kemi shkuar me një rritje simbolike prej 30.338 



€ ndërsa subvencionet i kemi zvogëluar me një vlerë prej 1.760 €. Të hyrat vetanake për 
vitin 2012 janë 814.000 €. Në vazhdim po ju njoftoj me listën e projekteve prioritare për 
këtë periudhë. Nga KPF kemi propozime për Pikën grumbulluese për pemë dhe perime 
në Xërxe që duhet të hapim kodin e ri. Qëllimi i kësaj është se Komisioni evropian i cili 
është donator i këtij projekti e cili projekt është vlerësuar me notë të lartë dhe kemi 
mundësi dhe hapësirë që t’i shtojmë edhe një aneks këtij Projekti që mundësia e përfitimit 
të grandeve është shumë e madhe. Për këtë arsye propozojmë që këtë të fusim të paktën si 
kod me një vlerë simbolike vetëm për të figuruar si kod. Propozimi tjetër është që kullimi 
i tokave të jetë me një projekt si dhe Tregu i gjelbër është paraparë në vitin 2012.  
Smajl Latifi , Kryetari i Komunës  – Ministria e Bujqësisë për projektet të cilat kanë të 
bëjnë me kullimin e tokave bujqësore në zgjerimin e sistemit ka projektin ë t’i financoj 
100% dhe në vend të nëntë kodeve që i kemi pasur dëshirojmë t’i përmbledhim në një 
kod të ri - kullimi i tokave bujqësore dhe zgjerimi i sistemit të ujitjes në Komunën e 
Rahovecit. Së shpejti pritet vlerësimi dhe është në procedurë Projekti për pastrimin dhe 
rregullimin e shtratit të Lumit “Rimnik”, vlera aktuale e mjeteve që kemi është e 
pamjaftueshme për të përmbyllur Projektin kryesor, prandaj ne parashikojmë që do të 
ishte e domosdoshme të mbetet kodi i trajtimit të Lumit “Rimnik” edhe për vitin 2012 
sepse me mjetet që i kemi për këtë vit prej 150.000 € nuk mund të mbyllet në tërësi ky 
Projekt.  
Fehmi Hoxha – që në strat kam një vërejtje ndaj i kryetarit i cili e ka lënë këtë pikë një 
ditë para skadimit të afatit për miratimin e Buxhetit sepse kjo ka mundur të bëhet më 
herët dhe gjithë së bashku të kontribuojmë në mënyrë pozitive. Vetë fakti që ju i keni 
dërguar kërkesë Ministrisë së Financave për mospajtim që është zvogëluar Buxheti 
tregon se nuk kemi kohë më ta rishikojmë këtë Buxhet në të ardhmen, prandaj apeloj që 
mos të aprovohet ky Buxhet deri në marrjen me shkrim të përgjigjes nga Ministria e 
Financave. Përndryshe  edhe nëse nuk aprovohet ky Buxhet do të kemi 233.000 më 
shumë për vitin ardhshëm faktikisht nëse nuk e votojmë i kemi 233.000 më shumë, 
prandaj propozoj që të mos e votojmë. Kam edhe arsye tjera si psh. te Drejtoria për KSR 
që sipas meje është absurde që në vitin 2012 total të jetë 110.000 €, në 2013 po 
zvogëlohet në 85.000 € ndërsa në vitin 2014 në 74.000 € dhe këtë nuk mund ta kuptoj. 
Një popull ose një Komunë që nuk investon në kulturë rinia dezorientohet dhe 
degjenerohet. Me këtë planifikim faktikisht ja keni dhënë një rrugë shumë të keqe rinisë, 
kulturës dhe sportit për të ardhmen. Keni paraparë vetëm 25.000 € për të gjitha aktivitete 
kulturore, sportive dhe rinore që është shumë pak dhe së paku është dashur të jetë 50.000 
€. Ndërtimi i shtëpisë Muze të të madhit Ukshin Hoti, keni paraparë për dy vite me zgjatë 
e që ka mundur të bëhet për një vit dhe të përurimi të bëhet në mënyrë dinjitoze. Nuk po 
shoh që keni paraparë ndërtimin e Shtëpisë së kulturës në Drenoc dhe Opterushë, nuk 
keni paraparë përmirësimin e gjendjes së ujit të pijes në Rahovec si dhe në afërsi të “Olt”-
it duhet të vendosen pompat thithëse dhe shtyrës që është e vetmja mundësi për 
rregullimin e çështjes së ujit të pijes është ajo pjesë.  
Smajl Latifi  – janë një mori kërkesash në adresë të Ministrisë së financave përkatësisht 
të drejtorit të Departamentit të buxheteve komunale z.Petrit Popova dhe ju siguroj se 
lajme janë të mira, por konfirmim me shkrim nuk kemi. Ne kemi bërë kërkesë për ta 
korrigjuar gabimin dhe shpresat janë të mëdha që të korrigjohet ky gabim. Po ashtu edhe 
te investimet kapitale ne kemi bërë dy shkresa tjera për këtë vit, kemi kërkuar 500.000 € 
ndërsa për vitin e ardhshëm kemi kërkuar 1.250.000 € për përmbylljen e disa projekteve 



të cilat nuk mund t’i përballoj Buxheti komunal. Në qoftë se do t’na vinin këto mjete me 
këto shuma, atëherë nuk kishte me penguar funksionimin e pushtetit lokal dhe nuk do të 
kishte ndikuar në shpërndarjen e drejtë të përgjithshme dhe nuk do të kishte cenuar votën 
e këshilltarëve të Kuvendit komunal ose me bë të pavlerë votën për Buxhetin për vitin 
2012. Ne e dimë që nesër është afati i fundit dhe kemi shpenzuar shumë kohë dhe me 
qytetarë kemi bërë shumë debate ku edhe KPF ka marr pjesë në aktivitetet që kanë të 
bëjnë me debatet për planifikim të Buxhetit dhe kemi ardhur në një situatë që sot me 
vërejtjet, sugjerimet dhe kritikat apo propozimet e reja, të kompletohet dhe nesër të 
dorëzohet në Ministrinë e Financave për të mos pasur probleme të mëtutjeshme. KSR do 
ketë mbështetje të vazhdueshme në rritje dhe në vitin 2012 ka me qenë më e përkrahur se 
sa në vitin 2011, për shkak se janë shtuar edhe subvencionet dhe është hapur edhe një kod 
i ri prej 25.000 €.  
Rexhep Oruçi – për të pasur një pasqyrë sa më objektive dhe më reale të planifikimit 
buxhetor për vitin 2012 me siguri se është dashur që të shkohet në mënyrë më analitike 
edhe çështjes së realizimit të Buxhetit për 2011 së paku deri në muajin gusht, të shikojmë 
sa janë realizuar të hyrat vetanake për këtë periudhë kohore që është përgjegjësi e 
Administratës komunale, sa janë realizuar grande qeveritare për këtë periudhë kohore dhe 
sa janë realizuar planifikimet buxhetore për 2011 sipas pozicioneve dhe kodeve që ky 
Kuvend komunal i ka aprovuar vitin e kaluar. Meqë këto shënime krahasuese nuk i kemi,  
unë vetëm po ceki disa radhazi duke filluar prej investimeve në shërbimet publike për 
qytetin e Rahovecit të cilat janë paraparë për vitin 2011 ndërsa nuk janë realizuar. Për 
Lumin “Duhllo” janë paraparë për vitin 2011 rreth 70.000 € por nuk është realizuar 
ndërsa për vitin 2012 parashihen rreth 55.000 € që është  shumë pak sepse ky lum është 
burim i epidemisë, aty ka derdhje të ujërave të ndotura të gjysmës së qytetit të Rahovecit, 
frekuenton në pjesët më vitale, siç është Çerdhja e fëmijëve,Gjimnazi etj. Ka qenë i 
paraparë investimi për vitin 2011 për përmirësimin e furnizimit me ujë të pijes të një 
pjese të qytetit të Rahovecit, janë paraparë 50.000 € për vitin 2011 të cilat mjete nuk janë 
realizuar ashtu siç janë paraparë me Buxhet. Çështja tregut të gjelbër që është i vetmi 
qytet në Republikën e Kosovës që nuk e ka të zgjidhur këtë çështje. Si asambleist dhe 
qytetar i kësaj Komune jam tejet i pakënaqur me mosrealizimin e planifikimeve për vitin 
2011 për qytetin e Rahovecit dhe për planifikimet që janë bërë për vitin 2012. Rruga 
unazore është me interes të veçantë mirëpo me 150.000 € ju asgjë nuk mund të bëni sepse 
aty kërkohen më shumë investime dhe me këto mjete nuk mund të bëhet zgjidhja e kësaj 
rruge. Për qytetarët e Rahovecit është më me rëndësi rregullimi i Lumit “Duhllo” ku do të 
parashihen më shumë mjete, të parashihet furnizimi me ujë të pijes, kanalizimet e pastaj 
të dalim në periferi të qytetit me rrugë unazore duke shpresuar që në vitet e ardhshme do 
të shtohen mjetet buxhetore vetanake por edhe grande qeveritare.  
Smajl Latifi , për lumin “Duhllo” do të jep një arsyetim më konkret drejtori Përparim 
Krasniqi ndërsa unë do të jap një sqarim që ka të bëjë me furnizimin dhe përmirësimin e 
furnizimit të një pjese të qytetit të Rahovecit me ujë të pijshëm, tenderi është shpallur dhe 
ndoshta është vonuar shpallja e kjo nga shkaku se ne kemi qenë në një marrëdhënie dhe 
vazhdojmë të jemi me Ministrinë e zhvillimit ekonomik, për shkak se kemi llogaritur që 
mjetet për ndërtimin e rezervuarit për ujë të pijshëm 600 m3 nuk kanë mundësi me e 
përballuar shuma e mjeteve buxhetore të destinuara për këtë projekt. Kemi bërë kërkesë 
në këtë Ministri , tenderi është shpallur dhe hapja është bërë, presim që shumë shpejtë të 
bëhet vlerësimi dhe jam i bindur që në qoftë se nuk do të kemi një situatë të 



jashtëzakonshme, sivjet mjetet e parashikuara të Buxhetit komunal për nevojat e 
ndërtimit të rezervuarit me kapacitet 600 m3 do të shpenzohen në tërësi. Ky projekt është 
i realizueshëm për qytetin e Rahovecit dhe ju mund t’i vërtetoni arsyet e kësaj vonese, 
bile dikush nga këshilltarët e Komunës kanë mundur të marrin pjesë në një debat  ku ka 
qenë zëvendës ministri i zhvillimit ekonomik dhe Ramadan Sejdiu, ku kemi bërë presion 
që t’na ndihmohet në shtimin e mjeteve për këtë projekt, në mënyrë që të kemi mundësi 
më të mira në ndihmën e procesit të përmirësimit të furnizimit me ujë të pijshëm në qytet. 
Pse nuk kemi planifikuar për vitin 2012 mjete buxhetore , atë që e përmendi edhe Fehmiu 
në qoftë se mund të jemi të bindur se mund të bëjmë edhe diçka të asaj natyre te “Olt”-i 
që mund të ndihmoj edhe më shumë përmirësimin e gjendjes me ujë të pijshëm të qytetit 
të Rahovecit, atëherë ne jemi këtu, por ne nuk kemi planifikuar dhe nuk do të thotë që 
nuk mund të planifikojmë mjete buxhetore për projekte që do të ndikonin në 
përmirësimin e vazhdueshëm të qytetit me ujë të pijshëm. Në vitin e ardhshëm kemi edhe 
mundësinë e rishikimit por na duhet një ekspertizë që të kemi mundësi se a është e 
mundshme diçka që të bëhet çka mund t’i shërbej  ndërtimi i një rezervari që kishte me 
ndihmuar dërgimin e ujit të pijshëm në lagjet e qytetit  në atë vend te Olt-i që u përmend.  
Sa i përket kanalizimeve, rrugëve ose shpenzimit të mjeteve të planifikuara për këtë vit, 
ju them në qoftë se nuk e kemi tregun e gjelbër sivjet në qytet ne po përpiqemi që ta 
bëjmë vitin e ardhshëm, por kemi problem edhe me lokacionin sepse nuk kemi pronë 
komunale brenda qytetit, por ne duhet ta gjejmë një vend ku tregu i gjelbër do ta merr 
rolin dhe kuptimin e vet. Sipas asaj që keni votuar ju  për vitin 2011 që është dashtë të 
bëhen shpronësimet në sahat kullë, janë ndarë mjete por është tepër e vështirë të 
realizohet me aq pak mjete, një proces sa kompleks e sa i ngatërruar dhe nuk e kemi parë 
të arsyeshme që të hyjmë në një projekt të parealizueshëm. Kemi ndërhy në rrugën 
“Vëllezërit Frashëri”, kemi ndërhyrë me një kanalizim që ka qenë jofunksional për shkak 
se nuk ka pasur dalje, kemi ndërhyrë në rrugën e “UÇK”-së, kemi ndërhyrë në pjesën e 
rrasave, po ashtu në një kanalizim, po ndërhyjmë për t’i kompensuar ato projekte të cilat 
nuk po mund të realizohen në këtë vit me mjetet e planifikuara, por po përpiqemi me 
ndërhy dhe shumë shpejtë ne do të kemi një situatë krejt ndryshe në rrugën “Vll. 
Frashëri” e cila edhe do të kubëzohet edhe pse nuk ka qenë e planifikuar, ne kemi gjetur 
një modalitet të përshtatshëm pa e shkelur asnjë lloj procedure dhe po përpiqemi me i 
dalë në ndihmë qytetit për shkak se ka pasur deficit në vitin 2011, ngase dy-tre projekte të 
cilat janë planifikuar është vështirë të gjendet rruga e realizimit të tyre. Ne do të 
përpiqemi edhe në ndërtimin e  murrit në rrugën “M.Isma” sivjet. Ne po përpiqemi që të 
mos anashkalojmë asnjë vendbanim. Për sa i takon rrugës transite jemi të bindur që me 
150.000 nuk mund të realizohet, por me një presion, këmbëngulje dhe arsyetim të fortë 
mund të thithim  mjete nga Ministria e infrastrukturës në realizimin e këtij projekti 
strategjik.  
Labinot Berisha – me keqardhje duhet të konstatoj që Drejtoria për KRS në bazë të 
kësaj që ka planifikuar nuk ka idenë të dalloj prioritete në këtë Drejtori nga ajo që po 
shihet nga planifikimi që është bërë. Askund nuk përmendet së paku i vetmi një aktivitet 
që mund të konsiderohet aktivitet që ka të bëjë me investim për Rini. Disa herë kam 
përmendur dhe tani këtë po e bëjë që disa dokumente të rëndësishme të cilat janë 
obligative për Komunën që dalin nga udhëzimet administrative nga Ministria KRS, pra 
është licencimi i Qendrës rinore publike që është obligim i Komunës të licencoj të paktën 
një Qendër sipas Udhëzimit nr. 11/2010 e që bie drejtpërdrejt në kompetencën e kryetarit 



të Komunës. Pastaj është Udhëzimi administrativ për themelimin dhe funksionimin e 
këshillave të veprimit rinor lokal nr. 9/2010 që drejtpërdrejt ka qasje në fuqizimin e të 
rinjve në Kosovë. Askund nuk parashikohet fuqizimi i kapaciteteve të OJQ-ve rinore 
ndërsa subvencionimi i OJQ-ve që nuk është numri i vogël në Komunën e Rahovecit, që 
do të ishte i rëndësishëm për thithjen e fondeve nga Ministra e Kulturës, sepse tashmë 
politikat e këtij institucioni nuk subvencionohen ose shumë pak subvencionohen 
organizatat që vijnë nga Komuna, ku Komuna nuk planifikon aktivitete rinore. Po ashtu 
edhe politika e partnerëve apo organizatave ndërkombëtare që përmendet si donatorë 
vazhdimisht është e harmonizuar me politikat e Ministrisë në nivelin qendror. Me këtë i 
bie që as GIZI ish GTZ që është një ndër donatorët më serioz në Kosovë në fushën e 
rinisë pas organizatave tjera ndërkombëtare që janë në kuadër të Agjencionit të UN-it,  
nuk do të subvencionojnë në atë masë që duhet subvencionohet dhe kjo Komunë për 
faktin se nuk ka as të vetmin një aktivitet që mund të ketë emrin aktivitet rinor. Shumica 
e drejtorëve kanë qenë shumë neglizhent në pjesëmarrjen e planifikimit e aktiviteteve të 
ndryshme në Ministri dhe sidomos në këtë Drejtori interesimi apo pjesëmarrja në takime 
është shumë e vogël. Nga pas lufta në fshatin Denjë ka pasur disa investime që janë të 
rëndësishme dhe kapitale për përmirësimin e jetës së qytetarëve në këtë fshat,  të cilat 
investime kanë qenë kryesisht nga donatorë të ndryshëm, por mua për keqardhje më erdh 
që nga gjithë ky planifikim të paktën asnjë projekt nuk është që përmendet fshati Denjë. 
Sa i përket mundësisë në rishikimet e buxhetit që ne do të shohim, unë po jap disa 
rekomandime që ky fshat vërtetë ka nevojë për investime. Unë dëshiroj të falënderoj për 
vazhdimin e projektit të rrugës që qon drejt festivalit dhe një shtëpie që është ndërtuar e 
që ka të bëjë me besimin fetar, por e di mirë që realisht për këtë rrugë ka pasur kënaqësi 
dhe pakënaqësi se a është ndërtuar kjo rrugë vetëm për një destinim apo edhe diçka tjetër 
që duhet të shkoj në drejtim të rrugës deri te varrezat e martirëve. Sikur të shkonte kjo 
rrugë deri te varrezat e martirëve do të ishte shumë e rëndësishme dhe banorët të jenë të 
kënaqur. Po ashtu gropa septike në fshatin Denjë shumë pak është funksionale e po ashtu 
është problemi edhe me ujërat që rrjedhin nga pjesa kodrinore që në sezonin pranveror e 
vërshon këtë fshat që me një investim shumë të vogël mund të rregullohet kjo pjesë.  
Xhemali Haxhimustafa – kam pritur që kryetari me stafin që ka përzgjedh që ky buxhet 
bile do të dalloj nga buxhetet e mëhershme, por ky ka dal aq parcial sa që është menduar 
çdo kund nga pak e askund të mos jetë asgjë. Më tepër kam dëshirë që të kryhet një 
objekt në vendin apo lokalitetin e caktuar dhe të mos pritet me vitet e tëra kush të vijë 
pastaj në pushtet të ndryshojë apo shtojë, por të kryhet njëherë e përgjithmonë. Ne të 
gjithë këtu jemi pajtuar se shtrati i lumit “Duhllo” nuk mundet me 50.000 € të 
rregullohet, për arsye se është një objekt më kapital apo shtrati i lumit “Rimnik”, mirëpo 
nëse shkohet në faza atëherë mund të kryhet. Te shpronësimi apo dislokimi i Ndërmarrjes 
komunale, në atë moment që hala do të vihet në funksionalitet  kjo çështje do të 
rregullohet dhe kushdo që mendon se ajo Ndërmarrje se duhet të jetë rrugë gabon, për 
arsye se është pjesë e jonë dhe më tutje nuk do të ndërhyj. Pjesa dërmuese e projekteve 
50:50 janë pa ndonjë strategji afatgjate, unë e di që një pjesë e elementit të qytetërimit 
është kanalizimi dhe ujësjellësi. Nga 2.811.810 € sa janë investimet kapitale në qytetin e 
Rahovecit do të investohen vetëm 10.6% që nuk është e ndershme, flas për vitin 2012. 
Transiti nuk është vetëm interesi i qytetarëve të Rahovecit, është interesi i tërë regjionit të 
Prizrenit. Një treg i mirëfilltë në qytetin e Rahovecit nuk i plotëson nevojat vetëm të 



qytetarëve të Rahovecit, por i motëson edhe nevojat e të gjithë qytetarëve të Komunës së 
Rahovecit.  
Esad Haxhijaha – nuk jemi informuar se çfarë është qëndrimi i KPF për propozimin që 
kemi para veti. Ky është një propozim mjaft voluminoz, është gjithëpërfshirës, shumë 
ambicioz dhe kur e them këtë nisem prej asaj se kemi 110 projekte të parapara të 
realizohen për periudhën 2012-2014. Disa prej tyre nuk mund t’i thuhet projekte, por 
kemi disa që vërtetë janë kapitale dhe janë shumë të rëndësishëm ndërsa nuk mund të 
thuhet projekt me vlerë prej 3 dhe 5 mijë €uro, e për të qenë edhe më keq janë të parapara 
për vitin 2011 dhe 2012, duhet të shohim nëse është aq e nevojshme dhe e duhur që ato të 
realizohen në vitin 2011 dhe të mos figurojnë edhe në 2012 dhe 2013. Ka qenë si kusht 
por edhe tani është që Zyra e prokurimit nuk mund të shpall tenderin nëse mjetet nuk janë 
zotuar dhe tani çfarë është ky arsyetim kur një tender i vogël parashihet të shpallet tri 
herë si e arsyeton Zyra e prokurimit atë shpallje të tenderit pa zotuar mjetet që do thotë 
një praktikë jo e mirë e cila shpie në mos realizimin e asaj që orientohet. Një propozim 
shumë ambicioz por prej kësaj shoh se gjysma e projekteve që nuk do të fillojnë e jo të 
realizohen. Ndërtimi i Shkollës në Malësi të Vogël për 3 vite nuk është zgjidhje sepse kjo 
shkollë edhe sot po ballafaqohet me mungesën e lokalit dhe nxënësit e kësaj shkolle 
shkojnë në Gexhe që do të thotë se ka nevojë urgjente për të siguruar lokal të 
mjaftueshëm për vitin 2011. Meremetimi, fasada dhe lyerja e Sh.F. Nagac për vitin 2012 
parashihen 5.000 €, për vitin 2013 parashihen 10.000 €, a nuk ka Komuna 15.000 me i 
realizuar në këtë vit. Ndërtimi i Shkollës në Koznik 15.000 €, pyes se çfarë shkolle do të 
ndërtohet me këtë shumë dhe atë për dy vite. Nuk po e shoh planifikimin e mjeteve për 
pajisjen e shkollave me lëndë djegëse. U përmend përroska “Dullo” e që nuk më është e 
qartë se çka do të bëhet me 150.000 €, a të bëhet betonimi i rrugës prej Parkut deri te ura 
e haxhi Ademit e t’i bëhet rrugë dikujt. apo do të realizohet projekti i paraparë i cili ka 
qenë ndër projekte më moderne në Kosovë, të shtrihen kanalet për ujërat ndotëse deri në 
Bërnjakë ku është i paraparë ndërtimi i fabrikës për ujërat e ndotura, ndërsa tani ajo 
përroskë shërben si burim i infektimeve dhe i sëmundjeve. Ky ka qenë projekti prioritar 
që nga viti 2007. Projekti prioritar ka qenë edhe tregu i gjelbër dhe ekziston lokacioni për 
këtë treg, por atëherë ka qenë një dilemë se është kontest, mirëpo nuk mund të jetë një 
lokacion kontest 10 vite, prandaj nuk kemi nevojë të kërkojmë lokacion tjetër. Rruga 
unazore në Rahovec është e interesit kapital për qytetarë dhe kjo rrugë nuk mund të 
ndërtohet nën një milion €uro.  
Salih Hoti - stafi administrativ duke pasur parasysh vërejtjet e viteve të kaluara ka 
mundësi që të  bëjë punë më të mirë në aspektin e buxhetit më cilësor se që kanë qenë në 
të kaluarën. Zvogëlimi i Buxhetit nga ana e Qeverisë qendrore nuk është zvogëlim i madh 
i cili do të ndikonte negativisht në Buxhetin komunal, është në një përqindje relativisht të 
vogël dhe atë që Komuna ka paraparë me këtë Buxhet për vitin e ardhshëm dhe vitet 
pasuese që të inkasoj të hyrat vetjake rreth 800.000 €, konsideroj se është parashikim i 
ulët për shkak se në Komunën tonë ka potenciale ekonomike që mund të krahasohen me 
Therandën, mirëpo mungon një analizë e mirëfilltë e të hyrave vetjake  që do të jepte 
fakte konkrete të prekshme. Në Komunën tonë janë mbi 1.000 subjekte dhe nëse 
llogarisim që të heqim pjesën joaktive dhe të llogarisim pjesën aktive duke shumëzuar të 
hyrat që ne planifikojmë t’i realizojmë në bazë të tarifave që kemi aprovuar në KK, do të 
del një e hyrë konkrete. Po ashtu duhet me qenë përpjeka më dinamike në grumbullimin e 
të hyrave vetjake për shkak se kjo shkallë e të hyrave vetjake e gjitha këtyre viteve, kam 



formuar bindje që është vetëm rezultat i një ecje relative të pa imponuar se sa që është 
rezultat i një dinamike i angazhimit të stafit komunal i të gjitha qeverive deri tani. Me 
rastin e hartimit të Buxhetit ka qenë e nevojshme të kihen parasysh disa aspekte si, njeri 
që duhet të vij të investoj në Komunën e Rahovecit me projekte të ndryshme investuese, 
mirëpo shumë shpejtë harrojmë se çka kemi investuar, në cilin lokalitet dhe sa kemi 
investuar, cilat projekte me rëndësi kapitale janë kryer dhe çka është e nevojshme. Sikur 
të kishim këtë pasqyrë ne nuk do të krijonim bindje se dikush është i njëanshëm me rastin 
e hartimit të buxhetit. Pajtohem me parafolësit që Rahoveci është i dëmtuar me projektin 
e Buxhetit të viti 2012 dhe konsideroj që në këtë vit të jetë më me prioritet qyteti dhe me 
rastin e hartimit të këtij buxheti është dashtë të jetë numri më i vogël i projekteve dhe 
vlera të jenë më të larta në investime kapitale. Propozoj që pozicioni për Ratkoc – 
ndërtimi i rrugëve,  në vlerë prej 50.000 € të hiqet dhe të bartet në ndonjë projekt tjetër ku 
këshilltarët komunal konsiderojnë se është i arsyeshëm.  
Feim Fetoshi – ne edhe në Komitet i kemi thënë vërejtjet tona dhe ishin aq shumë sa që u 
detyruam të bartim në Kuvend. U pajtuam në Komitet që të shkon një kërkesë e KK-së te 
Ministria në mënyrë që kjo ulje e buxhetit të revidohet, mirëpo problematika qëndron 
edhe në të hyrat vetjake dhe nëse shohim se në Komunën e Rahovecit në vitin 2010 të 
hyrat vetjake kanë qenë 913.000 € ndërsa në vitin 2011 janë paraparë 715.000 € dhe as në 
vitin 2014 nuk parashihet që të arrihen të hyrat vetjake të nivelit të vitit 2010. Edhe këto 
projekte që janë paraparë konsideroj se nuk janë planifikuar mirë edhe pse parashikimi  
është ambicioz, por këto projekte nuk do të realizohen, aq më tepër që edhe vetë 
propozuesi ka treguar këtu që këto projekte nuk do të realizohen sepse i ka paraparë në 3 
faza. Qytetari i Komunës së Rahovecit ka nevojë për projekte të cilat do të fillojnë dhe do 
të ndërtohen dhe qytetari të shijoj të mirën e Komunës për të cilën edhe paguan tatimin, e 
jo të sheh që po bëhet diçka e në realitet ato ndërtimet të shtyhen në pafundësi. Këtë 
propozim Buxhet e kam diskutuar me shumë kolegë të mi të partisë nga lokalitete të 
ndryshme dhe vetëm po përmendi Senocin, Pastaselin, Ratkocin, Celinën, Nagacin, 
Xërxën, Dabidolin, Denjin e shumë lokalitete tjera të cilat nuk pajtohen me këtë 
shpërndarje dhe kërkojnë ndryshime. Ky Kuvend është i vetëdijshëm që duhet të miratoj 
Buxhetin dhe duhet të miratohet, mirëpo ne mbajmë përgjegjësi dhe propozoj që kjo 
formë e Buxhetit duhet të ndryshohet. Nuk po hyjë në propozime konkrete sepse ka aq 
shumë propozime sa që është vështirë të evidentohen, por po i përmendi vetëm disa. 
Ndërtimi i shtëpive për skamnorë, parashihen 20.000 € për 2012, 70.000 € për 2013, 
80.000 € për 2014. Nga kjo logjikë do të thotë ne parashohim që skamja në 2014 do të 
rritet. Po ashtu edhe unë konsideroj se qyteti është anashkaluar posaçërisht problemi i 
kamotshëm i ujit të pijes që duhet patjetër të gjendet zgjidhja. Sa i përket problemit të 
lumit “Duhllo” mjafton të dihet fakti që pranë këtij lumi është Çerdhja e fëmijëve kur 
dihet se çka kalon nëpër atë lum është me të vërtet mjerim.  
Rasim Fazliu – pajtohem me atë që është një listë e madhe e dëshirave të qytetarëve, por 
duke u bazuar në mundësitë buxhetore të Komunës tonë është vështirë të realizohen të 
gjitha këto dhe është dashur të shkohet me seleksionim dhe dhënien e prioriteteve këtyre 
projekteve në mënyrë që të realizohen. Kam vërejtje në emërtimin e projekteve si psh. te 
Drejtoria e Shërbimeve Publike – asfaltimi i rrugës në Malësi të Vogël qendër-hekurudhë 
dhe sipas meje është pikë shumë mirë e përcaktuar dhe kështu duhet të jetë. Te projektet 
ndërtimi i rrugëve në Krushë të Madhe ose ndërtimi i rrugës lokale në Celinë, nuk e kam 
të qartë a do të jetë asfaltimi, kubëzimi apo shtrimi me zhavorr, gjë që projektet duhet të 



jenë të emërtuara dhe të kenë kuptim. Projektet që mendohet të realizohen për këto vite jo 
të lihen me një emërtim të përgjithshëm por të kenë emrin e vetë e jo të lihet kjo zvarrë 
në mënyrë që pastaj një grup njerëzish me i kanalizuar ato si dëshirojnë ata. Konsideroj 
që bujqësia është lënë anash edhe pse e di që nuk kemi mjete, mirëpo megjithatë duhet të 
tentohet që të bëhet më tepër sepse ky vit ka qenë shumë i vështirë për bujqit e Komunës 
sonë. Është mirë që për Qendrën grumbulluese në Xërxe duhet të ketë kodi dhe të 
ekzistoj një shumë simbolike në mënyrë që të mund të marrim grande nga Qeveria apo 
donatorë tjerë.  
Nahit Elshani – është bërë traditë e keqe që vërejtjet që jepen në KPF absolutisht nuk 
merren parasysh dhe nuk përmirësohen sepse të gjitha ato që kanë qenë në KPF janë 
përsëritë edhe në Kuvend e që nuk është në rregull, për atë janë drejtorët dhe kryetari që 
duhet të marrin shënime dhe t’i përmirësojnë ato. Një çështje që më bëri përshtypje në 
fillim kur kryetari tha që ka shumë projekte në këtë vit që nuk do të mund të realizohen. 
Unë mendoj që projekte të cilat nuk mund të realizohen në këtë vit është mirë që të 
paraqiten në KPF dhe kjo është çështja e shpenzimeve buxhetore dhe investimeve që i 
takon Kuvendit dhe ai merr vendim se kah do t’i destinoj ato mjete, nuk është mirë që ju 
si kryetar të bëni hapa të gabuar dhe t’i destinoni ato mjete diku tjetër si dhe të bëni 
pagesa tjera. Sa i përket buxhetit kamë thënë edhe në KPF se ky planifikim i buxhetit nuk 
është i mirë, është buxhet që nuk i ndihmon absolutisht zhvillimit ekonomik komunal, kjo 
KAB 2012-2014 e forcon bindjen time që e kam pasur edhe më herët se kemi të bëjmë 
me një qeverisje amatore, joprofesionale, qeverisja nuk ka kapacitet për t’i kryer detyrat e 
punës dhe përgjegjësitë që dalin nga LVL. Ajo që është hala më keq, ky Buxhet nuk është 
i argumentuar me asnjë fakt se do të ketë sukses për t’u realizuar gjatë kësaj periudhe. Ne 
ende nuk e dimë se cilat projekte të parapara për vitin 2011 nuk po realizohen dhe nuk do 
të mund të realizohen dhe cilat projekte të parapara me KAB 2011-2013 nuk janë marr 
parasysh në këtë KAB. Ajo që është shqetësuese për Degën e LDK në Rahovec është se 
me këtë KAB kemi ngritjen e shpenzimeve të panevojshme, te mallra dhe shërbime për 
16.5%, po ashtu shpenzimet komunale që janë në atë nivel të përqindjes, ndërsa në të 
njëjtën kohë kemi një ulje të shpenzimeve kapitale, shpenzime që drejtpërdrejt i ndjen 
qytetari i Komunës së Rahovecit, që sipas meje është vlerë shumë e madhe rreth 18% që 
është 504.162 €, me këto mjete realizohen mjaft projekte. Në kohën kur kemi një 
zvogëlim të buxhetit total për vitin 2012 në krahasim me vitin 2011 për 251.171 € që do 
të thotë ne e kemi rritë gamën e projekteve e që janë 110 sosh dhe nëse llogariten 110 
projekte me 2.800.000 € mund të bëni një analizë se sa mund të realizohen, për atë them 
se është një planifikim jo i mirë, një planifikim që këtë vit do ta fuqizojë kryetarin te 
komuniteti te banorët e fshatrave dhe të gjithë qytetarët e Rahovecit se i ka plotësuar 
apetitet apo dëshirat e tyre, por që pasojat e këtij planifikimi jo të mirë do të shihen në 
vitin 2012, atëherë kur kryetari nuk do të jetë në gjendje as 50% të këtyre projekteve t’i 
realizoj. Tjetër janë dëshirat e tjetër janë mundësitë, prandaj duhet të shikoni mundësitë, 
të shikoni sa mjete keni dhe ato t’i shpërndani aty ku ka prioritet dhe ku vetë qytetarët 
dëshirojnë ti investojnë ato mjete. Ne kur e kemi një buxhet më të varfër për 251.000 € e 
të bëjmë këto parashikime të projekteve për mua është një anomali. Këtu po del që ju 
keni pasur ngritje të grandit qeveritar, por është e kundërta sepse ka pasur zbritje dhe që 
është përgjegjësi e juaj që nuk keni reaguar me kohë, ju keni mundur që këtë letër që 
kemi marr vendim me dërguar në Ministrinë përkatëse, në mbledhjen e fundit të 
Komitetit kemi mundur me marr shumë më herët dhe me kërkua prej institucioneve 



kompetente që Komuna e Rahovecit të mos anashkalohet dhe diskriminohet sa i përket 
grandit qeveritar. Nëse ka pasur për të gjitha komunat zbritje të grandit qeveritar atëherë 
është në rregullt, por nëse nuk ka pasur apo komunat tjera janë stimuluar sa i përket 
grandit, ndërsa Komunës së Rahovecit i është zbritur, atëherë është vërtetë një çështje që 
duhet të diskutohet. Ne një parashikim të tillë të Buxhetit 2012-2014 nuk e përkrahim, 
për faktin se kjo do t’i bënë të lumtur qytetarët këtë vit, por do të zhgënjehen në vitin 
2012 dhe ne nuk dëshirojmë të jemi pjesë e një zhgënjimi të qytetarëve të Komunës së 
Rahovecit.  
Smajl Latifi  – dëshiroj t’ju informoj edhe një herë se takimet me qytetarët për herë të 
parë zhvillohen në Komunën e Rahovecit nga ana e Qeverisë komunale e po ashtu edhe 
KPF ka qenë pjesë e takimeve ose debateve me qytetarët dhe 35 vendbanime të Komunës 
janë vizituar. Mund t’ju them se nuk është buxhet i dëshirave. Në listën e projekteve janë 
projekte me prioritet të cilat kanë ardhur si rezultat i një debati dhe komunikimi të 
drejtpërdrejt dhe një analize, më pastaj janë evidentuar projektet prioritare të cilat vlejnë 
dhe janë të nevojshme për t’u realizuar në Komunën e Rahovecit përfshirë edhe qytetin. 
Rrugën tranzitore nuk mund të kryejmë me 150.000 €, mirëpo ne duhet të nisim një ditë 
për të hapur shtegun të bëjmë presion dhe të kërkojmë mbështetje nga institucione ose 
mekanizmat që mund të ndihmojnë Komunën tonë në realizimin e këtij projekti 
strategjik. Po ashtu ne jemi të vetëdijshëm dhe shumë të bindur se projekti i lumit 
“Duhllo” nuk mund të realizohet me 50.000 €, po aq jemi të vetëdijshëm dhe të 
ndërgjegjshëm se Ligji i prokurimit lejon qartazi shpalljen e tenderëve ose hapjen e 
projekteve për 36 muaj. Pra, ka projekte me faza, ka projekte që mund të kryhen shumë 
shpejt dhe ka projekte të cilat nuk mund të kryhen brenda një viti. Shqetësimi jonë 
permanent e në këtë rast edhe përkushtimi jonë do të jetë sa më shumë tema që mbyllen 
në këtë vit, do të ishte pozitive për Komunën tonë dhe nëse më shumë se gjysma e këtyre 
kodeve mbyllen në vitin 2012, në mënyrë që kur vijmë te planifikimi i Buxhetit për 2013 
të kemi mundësi tjera.. Ne analizën e kemi bërë me mundësi buxhetore aq sa kemi dhe e 
rëndësishme është që ky buxhet të planifikohet dhe shpërndahet aty ku është e 
nevojshme. Jam i bindur që planifikimi ka ardhur si rezultat i një analize, i komunikimit 
të drejtpërdrejt me qytetarë dhe nuk mund të cilësohet si fontanë dëshirash. Ne jemi të 
bindur që lista prej 110 projekteve, po ashtu duhet të jemi korrekt se nuk mund të 
realizohet në tërësi në vitin 2012, mirëpo ka disa projekte që do të fillojnë punimet në 
vitin 2012 dhe të realizohet në vitin 2013 ose 2014. E vetmja gjë është që ne do të 
punojmë pa u ndalur që kjo listë e projekteve të mos i zhgënjejë qytetarët e as neve. Këto 
projekte na obligojnë me i trokit dyerve të Qeverisë së Kosovës, të donatorëve, me gjetur 
modalitete në mënyrë që lista e projekteve dhe mundësit që kodet të mbyllen nga viti në 
vit dhe t’i japim një zhvillim Komunës dhe kjo është dëshira jonë. Furnizimi me ujë të 
pijshëm, ne sivjet po përpiqemi me i shpenzuar ato mjete të cilat i kemi dhe nëse na bie 
dikush një ekspertizë që mund të shfrytëzojmë akoma mundësi tjera që do të ndikonin në 
përmirësimin ose zgjidhjen e problemit të ujit të pijshëm në qytetin e Rahovecit, ne jemi 
këtu, mirëpo atë që ka planifikuar Kuvendi komunal ose Qeveria e kaluar, për ndërtimin e 
një rezervuari 600 m3 ne synojmë të kryejmë në këtë vit. Për sa i takon planifikimeve 
mund të them që nuk ka vendbanim që nuk është përfshi. Tani më erdhi konfirmimi për 
dy projekte në vlerë prej 404.000 €, donacion i Komisionit evropian për dy shkolla. 
Prandaj, ne vazhdimisht do të punojmë që t’i risim mundësitë dhe të hapim shtigje që ky 
Buxhet të mos jetë 3 milion, por të bëhet ndoshta 10 e më shumë milion, që është e mirë 



për të gjithë neve. Mallrat dhe shërbimet janë rritur sepse janë rritur çmimet e derivateve 
të naftës dhe janë rritë kapacitetet në Komunë. Ky Kuvend ka votuar një Statut që shton 
numrin e drejtorive nga 8 në 11 dhe ka arsye pse janë rritur mallrat dhe shërbimet. Sa i 
përket kodit të skamnorëve deri më tani ka qenë kodi për material ndërtimor për familje 
të skamnorëve dhe ne e kemi ndryshuar dhe do të jetë ndërtimi i shtëpive për familjet 
skamnore, sepse kemi parë që nuk është shumë i dobishëm kodi ekzistues, ngase më mirë 
është të ndërtohen 2-3 shtëpi se sa të shpërndahet materiali ndërtimor. Te bujqësia, në 
kuadër të angazhimeve tona bujqësia vazhdon të jetë krye temë. Ju njoftoj që 3 projekte 
nga Ministria e Bujqësisë për vitin 2012 i ka fituar Komuna jonë që lidhen me kullimin e 
tokave dhe sistemin e ujitjes. Sistemi i ujitjes nga Krusha deri te Hoça, Zoqisht-Retijë dhe 
kullimi i tokave në Ratkoc, Malësi, etj. Synojmë edhe në Celinë, vazhdimi i kanalit nga 
Fortesa për Xërxe dhe ka prioritete tjera në bujqësi. Por, nuk kemi harruar as mallra dhe 
shërbime, as shërbimet komunale, as investimet kapitale në infrastrukturë, ndërtim të 
shkollave, në shëndetësi, në KSR, prandaj ky buxhet duhet të miratohet me vërejtje, 
sugjerime dhe propozime të reja dhe ne jemi këtu bashkë për t’i dhënë mundësi dhe fuqi 
angazhimeve për ta realizuar maksimalisht planin investiv. Edhe një herë ju ftoj, të gjithë 
që keni lidhje me Qeverinë e Kosovës, keni kontakte me donatorë të ndryshëm, të 
brendshëm ose të jashtëm dhe bashkërisht të japim kontributin në mënyrë që Komuna 
dhe qytetari jonë të jenë përfitues.  
Nahit Elshani – vazhdimisht po përsëritet ajo është rritë numri i drejtorive, por nëse 
është rritë numri i drejtorive nuk është rritur edhe numri i punëtorëve dhe shpenzimet 
janë të njëjta tek mallrat dhe shërbimet. Keni bërë pozicionin e ujitjes nga fshati Krushë e 
Madhe deri në Hoçë të Madhe. Unë e di që Nagaci dhe Krusha janë kryer dhe pse nuk e 
keni bërë prej Hoçës së Vogël-Brestoc. A do të thotë kjo që ai investim që është bërë këtë 
vit nga dikush që vitin tjetër t’i kompensohet. Nëse një investim që është kryer në vitin 
2011 parashihet sërish në vitin 2012 nuk është në rregull, mirëpo unë thash se nuk do të 
hyjë në analizë sepse këtu ka çka të flitet. Ndërsa te mallrat dhe shërbimet absolutisht nuk 
keni të drejtë me i rritë, unë kam pritur që ju si kryetar do ta mbani zotimin elektoral që 
do t’i zvogëloni këto shpenzime e jo me rritë si dhe me i zvogëluar shpenzimet kapitale 
dhe mu këtu shihet suksesi dhe mossuksesi i Qeverisë.  
Smajl Latifi  – unë ju sqarova që ne kemi adresuar kërkesë për projektin në Ministrinë e 
bujqësisë dhe e mira e gjithë kësaj është që ato 3 projekte janë fituar. Për detajet tjera ne 
do të jemi të gatshëm me dhënë sqarime në çdo kohë. Ka projekte të cilat nuk janë 
diskutuar fare në këtë Kuvend dhe janë fituar nga donacione dhe për të fituar donacione 
paraprakisht kërkojnë procedurë, projektin ideor dhe detal si dhe angazhim. Ne do të 
angazhohemi maksimalisht që të fitojmë edhe donacione tjera në vitin e ardhshëm, më 
shumë se sa kemi fituar në këtë vit.  
Rasim Fazliu – pse Drejtoria për Shërbime Publike Komunale ka emërtuar diku asfaltimi 
e diku ndërtimi. Çfarë ndryshimi ka asfaltimi dhe ndërtimi i rrugës? Për kullimin e tokave 
çka mund të bëhet me 15.000 € në 200 hektarë. 
Smajl Latifi  – këto 3 projekte të cilat i kemi fituar do të cilësohen me një kod dhe të jetë 
kullimi i tokave bujqësore dhe zgjerimi i sistemit të ujitjes dhe të kemi si kod dhe t’i 
shtojmë vlerat sepse projekti për Celinë apo për Fortesë-Xërxe nuk janë fituar ende nga 
Ministria e bujqësisë, por kjo nuk do të thotë se nuk do t’i fitojmë dhe që nuk do të 
shtojmë mjete me rishikim të buxhetit. Te emërtimet, kur përmendet ndërtimi i rrugës 
fjala nënkupton asfaltim ose kubëzim.   



Lirih Berisha  – nëpër shumë fshatra të vogla është investuar në ndërtimin e shkollave, 
mirëpo duhet ditur që ne sot kemi shkolla të cilat ndoshta sipas ligjit dhe rregulloreve nuk 
i plotësojnë kushtet që ato shkolla të jenë të hapura për shkak të mungesës së nxënësve. 
Ndoshta Qeveria komunale ka qenë dashtë që me një kohë afatmesme të parasheh edhe 
mjetet transportuese për nxënësit prej një shkolle në shkollën tjetër se sa të investoj në 
ndërtimin e shkollave. Sikur të ishte këtu drejtoresha e DKA do të sqaronte më mirë, 
sepse ka disa paralele të cilat janë edhe me 10-12 nxënës, ndoshta sikur në fshatin Zatriq 
për shkak të kushteve objektive ka mundur të ecë si paralele e hapur, mirëpo ka fshatra të 
cilat janë të afërta njëri me tjetrin. Qeveria komunale të jetë më syçelur në ndërtimin e 
ambulancave nëpër fshatra. Është mirë që çdo fshat të ketë ambulancën e vet. Shumë 
këshilltarë cekën më herët çështjen e tregut, mirëpo për mandatin 7 vjeçar të LDK-së dhe 
3 vjet PDK  nuk lënë asnjë ari vend për tregun e qytetit të Rahovecit dhe keni ndërruar 
destinacionet ashu siç keni dashtë. Nuk më pëlqyen disa insistime të ish kolegëve 
këshilltarë kur çdo gjë e shohin, pa marr parasysh se kush është, e sheh veç zi, e sheh 
bardhë vetëm kur është ai vet. Kodi i cili parashihet për ndërtimin e Zyrës së vendit në 
Drenoc të ndryshohet dhe ti shtohet kodit për kanalizimin e fshatit në Drenoc. 
Lumturije Hoti  –në KPF dhe shumica e anëtarëve kanë dhënë vërejtje, mirëpo te uji i 
pijes në Rahovec edhe në mandatin e kaluar kemi paraparë një projekt për vendosjen e 
pompave për rritjen e sasisë së ujit dhe unë kam qenë përkrahëse që prioritet t’i jepet 
sepse kjo është çështje më primare prej të gjithave. Nga debati në K. të Madhe qytetarët 
më kanë autorizuar që të paraqes 3 kërkesa të këtij fshati të cilat i kam paraqitë edhe në 
KPF por nuk janë marr parasysh. 1. Rregullimi i kanalizimit në këtë fshat në gjatësi prej 
1,5 km, 2. Rregullimi i rrugës me kubëza në gjatësi prej 1.300 m, 3. Rruga që lidhet me 
Prizrenin dhe Gjakovën dhe 4. Rregullimi i fushës sportive në Gjimnazin “Ukshin Hoti” 
andaj shpresoj që këto projekte të realizohen.  
Ilirjana Gashi  – kam një vërejtje dhe po ashtu një shpjegim dua nga drejtoresha e DKA-
së. Vërejtja ime është pse janë ndarë këto shuma prej vitit 2012, 2013, disa projekte që 
kanë shuma aq të vogla të cilat mund të kryhen gjatë vitit 2012 dhe nuk është mirë të 
lihen në vitin tjetër. Pyetja ka të bëjë me rregullimin e oborrit në fshatin Sopniq në bazë 
të vërejtjes së dhënë nga z.Zef Osmani, për shkak të gjendjes së keqe që krijohet sidomos 
në stinën e dimrit. Në kodin 5–rrethimi dhe rregullimi i oborreve të shkollave në 
Komunë, a është paraparë kjo në vitin 2012 sepse kjo vërejtje është edhe nga organi më i 
lartë që e ka mbikëqyrë.  
Rukije Krasniqi  – gjatë takimeve të rregullta që kemi pasur me komunitetin e të gjitha 
lokaliteteve e po ashtu edhe në qytet kemi hasur në propozimet e qytetarëve në lidhje me 
projektet kështu që ky Buxhet është mjaft transparent ngase me të njëjtin jemi njoftuar që 
nga muaji qershor me takimet që kemi mbajtur si anëtarë të KPF-së dhe të Kuvendit. Nga 
këto takime kemi pasur propozime të qytetarëve, në Krushë të Madhe  ashtu siç ceku 
zonja L. Hoti, në Ratkoc ndryshim i një rruge që nuk është ndryshuar termi, prapë e kanë 
lënë rrugë Bratotin-Drenoc ndërsa në KPF kemi lënë që kjo të ndryshohet për shkak të 
shkurtësisë së rrugës dhe investimit më të ulët e që ka qenë edhe propozimi i vetë 
qytetarëve që rruga të bëhet Vrajakë-Drenoc. 
Rrustem Thaçi – në takimin me kryetarin që është mbajtur në Xërxe numerikisht mjaft 
familjar kanë qenë të pranishëm dhe përgjigjet kanë qenë aq të nivelit sa që asnjë vërejtje 
nuk keni marr, mirëpo e keqja është se premtimet që i keni dhënë as 10% nuk janë 
përfshirë. Takimi i dytë që kemi pasur me anëtarët e KPF edhe pse numerikisht kemi 



qenë shumë pak, por ka pasur vërejtje të mëdha. Nga Kryesia e Xërxës kanë dalë këto 
kërkesa: Duke u bazuar në pozicionin e fshatit Xërxe ku dallohet si pozitë strategjike e 
zhvillimit në aspektin e përgjithshëm, pas dëgjimit për investime kapitale në Komunën e 
Rahovecit, në fshatin Xërxe qytetarët ndihen të anashkaluar për investime shumë 
simbolike. Për këtë Kryesia e fshatit në takimin e mbajtur me qytetarë dolën me kërkesë 
që përmes këshilltarëve dhe Asamblesë komunale i ushtrojnë kërkesë. 1. Xërxa si fshat 
për shkak të pozicionit dhe zhvillimit të hovshëm ekonomik duhet të trajtohet me interes 
të veçantë në nivel komunal. 2. Si prioritet të jetë hartimi i Planit rregullativ dhe 
urbanistik. 3. AMF të shndërrohet në QMF. 4. Të ndërtohet Shtëpia e kulturës në Xërxe. 
5. Futja nën kontroll e eksploatimit të zhavorrit nga KK Rahovec, 6. Mbrojtja e tokave të 
fshatit nga vërshimi i lumit Drini i Bardhë, 7. Zgjerimi i varrezave në lokacionin “Zabeli” 
ngase aty ekziston mundësia e zgjerimit,  8. Përfundimi i kanalit për kullimin e ujërave 
atmosferike Xërxe-Fortesë projekt i cili ka përfunduar 40% duhet të vazhdohet, 9. Nxehja 
qendrore në Sh.F. “Hamëz Thaçi” dhe 10. Rregullimi i trotuareve. Prej gjitha këtyre 
pikave prioritet ka Shtëpia e kulturës dhe nxehja qendrore e Shkollës fillore. Besoj se 
kërkesat në krahasim me mundësitë buxhetore janë të arsyeshme dhe nëse shkojmë sipas 
pikave të propozuara nuk kanë implikime buxhetore, përveç Shtëpisë së kulturës dhe 
nxehjes qendrore. Mbrojtja e tokave e fshatit nga vërshimi i lumit Drini i Bardhë është 
një projekt në Ministri, prej Komunës dhe kryetarit kërkojmë që të japin mbështetje sepse 
nuk ka implikime buxhetore.  
Fatmir Kadiri  -  është kërkesë e qytetarëve të Rahovecit që të hapet stazë shëtitore për 
arsye se shumë njerëz vuajnë nga sëmundjet koronare dhe propozoj që të hapet një kod 
me mjetet simbolike për rregullimin e kësaj staze.  
Jeton Kryeziu – kërkoj që OJQ “Handikosi” të ndihmohet dhe Kuvendi Komunal të 
participon prej 11.780 € sepse ky është një shpenzim vjetor që kemi llogaritur së bashku 
me drejtorin e Handikosit, kur dihet se komunat fqinje siç është Suhareka e cila 
participon me 18.000 € si dhe Malisheva, prandaj kërkoj që ky propozim i ime të hidhet 
në votim me qëllim që të ndihmojmë që edhe këta persona të hendikepuar të ndjehen 
njëjtë. Propozimi i dytë, kërkoj që te kodi – ndërtimi i rrugës prej Sh.F. “H. Thaçi” deri te 
tuneli në Xërxe, të vazhdohet deri te lagja e Kolgecëve në gjatësi prej 150 m.  
Esad Haxhijaha – propozoj që ky projekt Buxhet të mos aprovohet sot, të shtyhet për një 
mbledhje të ardhshme e deri atëherë udhëheqësit e grupeve parlamentare të takohen me 
kryesuesin, drejtorin e Drejtorisë për financa dhe kryetarin, t’i analizojnë këto vërejtje 
dhe propozime dhe të na paraqesin një propozim i cili do të aprovohet në mbledhjen e 
ardhshme. Në këtë revidim të propozimit të merren projektet të cilat janë të natyrës më të 
ngutshme, të cilat mund të realizohen gjatë vitit 2012 ndërsa ato që janë të pritshme të 
parashihen për vitin 2013. Po ashtu propozoj që të hiqen disa pozicione si: Pozicioni i 
blerjes së autobusit i paraparë për vitin 2012 në shumë prej 25.000 €, çka i duhet 
Komunës autobusi. Flas nga përvoja se kemi pasur një autobus që nga viti 2001 të 
dhuruar nga OSBE-ja i cili është përdorur për bartjen e nxënësve dhe ka kushtuar 
dhjetëfish më shumë se po të kishim gjetur një autobus me qira. Nëse ka të bëjë me 
kryerjen e ndonjë pune gjatë vitit Komuna ka më shumë leverdi të merr një autobus me 
qira se sa të ketë një autobus i cili do të kushtojë shumë e nëse është fjala për bartjen e 
nxënësve, nuk e di se cili fshat nuk ka shkollë fillore. Blerja e 8 veturave e paraparë po 
ashtu për vitin 2012 në shumë prej 40.000 €, sa e di unë ka një numër të veturave të cilat i 
ngasin drejtorët e drejtorive dhe nuk di se çfarë nevojë është të blihen edhe 8 të tjera. Nuk 



e di çka nënkupton – rrugët e verës, nëse është puna e reklamimit e verës dhe 
marketingut, aty janë bodrumet ndërsa janë paraparë 30.000 € në vitin e ardhshëm dhe 
40.000 € në vitin 2014. Rregullimi i përroskës “Duhllo”, të na informoni si mendoni të 
rregullohet kjo përroskë, nëse mendohet të mbulohet si pjesa prej stadiumit deri në potok 
nuk është e pranueshme dhe nuk mund të jetë zgjidhje, nëse mendohet të bëhet sipas 
projektit i cili parasheh shtrirjen e gypave në të dy anët e përroskës të gjerësisë gjysmë 
metre atëherë është në rregull, por kjo nuk mund të bëhet me këtë shumë të mjeteve. 
Ndërtimi i rrugëve nëpër fshatra, veç 3 vite parashihet që të ndërtohen këto rrugë në të 
gjitha fshatrat më të mëdha që është plotësisht e arsyeshme, por duhet të definohet cila 
është ajo rrugë. Prandaj duhet të pranohen këto vërejtje dhe të bëhet një propozim i cili 
do të jetë i sistematizuar, të dihet se çka do të punohet në vitin 2012, 2013 dhe 2014. Nuk 
mund të jetë prioritet asnjë projekt tjetër para Shkollës në Malësi, e cila tani ballafaqohet 
me mungesën e lokalit ose fasadimit të Shkollës në Nagac si dhe shumë çështje tjera. Nga 
kjo nuk duhet të na brengos ky propozim, nëse nuk aprovohet sot, aprovohet pas 10 dite.  
Avdullah Kryeziu  – të gjitha këto vërejtje dhe sugjerime është mirë që të inkorporohen 
në KAB nëse dëshirojmë me pas një buxhet të qëndrueshëm dhe një koncenzus të 
përbashkët, sepse KAB-i është interes i qytetarëve dhe i gjithë neve sepse ne i 
përfaqësojmë qytetarët e Komunës së Rahovecit. Në KAB nuk është i përfshirë uji i pijes 
në fshatin Retijë. Unë kam diskutuar më 10 prill në këtë Kuvend dhe kam kërkuar që kjo 
të përfshihet urgjentisht në vitin 2011, mirëpo nuk është përfshirë, e çka është më e keqe 
nuk është përfshirë edhe në KAB. Ka qenë i planifikuar që në vitin 2010 në ish qeverisje 
që të kryhet kjo punë, mirëpo nuk është kryer. Në mbledhjen e kaluar z.kryetar ju kam 
dhënë një peticion të qytetarëve dhe kam shpresuar që edhe ajo do të futet në KAB, 
mirëpo edhe kjo nuk është bërë, por shpresoj që kjo do të kryhet në këtë vit, e që ka të 
bëjë me kanalizimin diku rreth 700 m në rrugën “Xhevat dhe Alajdin Elshani” Rahovec-
Brestoc, projekti i hartuar që në qeverisjen e LDK-së por për shkak të mjeteve buxhetore 
nuk është kryer. Po ashtu kemi problem rreth ujit të pijes. Gypi i ujit është ndërruar prej 
Brestocit deri te mulliri i ri dhe prej aty deri në qendër nuk është ndërruar dhe tani ka 
ardhur deri te përzierja e ujërave të zeza dhe ujit të pijes për shkak se nuk ka kanalizim 
gjë që qytetarëve iu kanoset rreziku nga ndonjë sëmundje e që kjo mund të vërtetohet 
përmes inspektoratit dhe Njësisë së ujërave në Rahovec. Participimi me qytetarë, e dimë 
që kemi pasur një vendim që participimi të jetë 25 me 75% dhe participimi që po bëhet 
tani rreth kubëzimit, kanalizimeve nuk është 25 me 75% por është e kundërta, 25% janë 
mjetet e Komunës ndërsa 75% janë të qytetarëve, prandaj kjo çështje duhet të jetë e 
definuar e jo të jetë kështu sepse është ngarkesë për qytetarët. Nëse do të merren parasysh 
vërejtjet  sugjerime nga parafolësit, mirë është që të shtyhet çështja e votimit të buxhetit 
dhe të bëhet vërtet një buxhet në kondita normale dhe të jetë një pajtueshmëri e gjithë 
grupeve në Kuvend për miratimin e KAB-it.  
Smajl Latifi  – rrugët e verës është projekt, donacion i fituar nga Komisioni evropian – 
Agjensioni zhvillimor JUG i fituar sivjet 310.000 € dhe doemos duhet të japim 10%. Ky 
projekt përfshin tri komuna ndërsa Rahoveci është lider dhe jam i kënaqur që i kemi 
fituar këto mjete. Autobusi nuk na nevojitet vetëm për transportin e nxënësve por 
nevojitet edhe për nevojat e zhvillimit të sportit dhe për nevojat tjera të domosdoshme 
dhe është nevojë imediate që Komuna të ketë një autobus. Veturat e Komunës ka kohë që 
janë blerë dhe tani shpenzojnë shumë si dhe ka servisime shumë të shpeshta për shkak të 
vjetërsimit dhe kostoja e mirëmbajtjes së tyre është e lartë, prandaj konsiderojmë që këto 



nëpërmjet ankandit t’i shesim ndërkaq të blejmë vetura 7-8 vetura ku kostoja e 
mirëmbajtjes dhe shpenzimeve së tyre do të jetë në interes të buxhetit të Komunës dhe 
nuk ka për qëllim të krijoj komoditet. Lista e projekteve nuk duhet të jetë 110 por 170 
sepse të gjitha janë projekte prioritare, nuk janë dëshira, projekte me prioritet që kanë 
nevojë qytetarët tanë dhe është e pamundur që të përfshihen një mori kërkesash, nevojash 
dhe shqetësime në një adresim ndoshta edhe dhjetëvjeçar sepse ka kërkesa të shumta. Të 
gjitha këto kanë vend që janë përfshirë në listë, mund të jenë më të përzgjedhura, 
megjithëse përpjekjet jonë maksimale ka qenë që t’i seleksionojmë dhe me i dhënë 
prioritetet qytetarëve të Komunës nëpër vendbanime përfshirë edhe qytetin. Të kërkosh 
ndërtimin e një Shtëpie të kulturës është krejt reale, mirëpo ne e kemi futë si kod dhe 
shpresojmë që mund të përfitojmë mjete nga Ministria, sepse komuna jonë nuk ka mjete. 
Sa i përket AMF dhe QMF dëshira jonë e kamotshme kishte me qenë që çdo fshat dhe 
çdo lagje me pas QMF, mirëpo Ministria për shëndetësi ka një master plan që duhet të 
përmbushet kriteri i caktuar, por do të përpiqemi së paku që në Brestoc, Hoçë, Xërxe dhe 
Nagac të jenë QMF. Për sa i përket kërkesave për shtyrje, ne po mundohemi që t’ju japim 
sqarime për çdo gjë dhe jemi në gjendje të japim arsyetime deri në fund në Listën e 
projekteve, sepse planifikimi është i arsyeshëm dhe është bazuar diku. Ju ftoj në emër të 
mbrojtjes të interesit të qytetarëve dhe sqarimeve të bollshme që do t’i merrni tani edhe 
nga drejtorët, që nuk e arsyetojnë në asnjë rrethanë shtyrjen e votimit për Buxhetin. Ne 
nuk kemi arsye me u vonuar e as që kemi argumente për vonesë, por ne po pranojmë 
vërejtje, sugjerime dhe me inkorporimin e propozimeve konkrete të votohet buxheti dhe 
në fund të fundit është shumë mirë që po debatohet kaq gjatë e aq më tepër në një seancë 
e cila është produkt i një debati që ka zgjat për 4-5 muaj.  
Nahit Elshani – sa mund të kuptoj ju prej fillimit jeni duke mbrojtur pozicionin që keni 
bërë një buxhet e që sipas neve është buxhet i përgatitur jo i mirë, ende nuk na keni dhënë 
përgjigjen se cilat projekte janë që kanë dështuar në këtë vit dhe a janë përfshirë në KAB 
për 2012, si dhe 80.000 € të lumit “Duhllo” a i janë bartë një kompanie e që konsideroj se 
është shkelje e Ligjit mbi menaxhimin e financave lokale, për faktin se nuk është 
kompetencë e kryetarit me i ndërruar kodet.    
Smajl Latifi  – në njërën anë thuhet që ka një listë të gjatë të projekteve, në anën tjetër 
brenda këtij Kuvendi dalin kërkesa për të shtuar listën e projekteve për shkak se po dalin 
projekte prioritare. Hartimi i kësaj Kornize buxhetore ka ardhur si rezultat i angazhimit 
aktiv dhe debateve të cilat ka prodhuar edhe pjesëmarrja e juaj në debate dhe të gjitha 
këto projekte janë prioritete.  
Përparim Krasniqi , drejtor i Drejtorisë për Shërbime Publike Komunale – sivjet nuk 
është implementuar projekti “Duhllo” për dy arsye: një është problemi pronësor për 
shkak që ka pasur të implementohet në pjesën e vazhdimësisë së “Duhllos”, ne kemi 
analizuar me inxhinierët që aty nuk mund të vazhdohet më tutje dhe e dyta është se 
banorët nuk kanë kërkuar që përroska të jetë e hapur. Ne kemi planifikuar që në vitin e 
ardhshëm të futet kolektori në dy anë të lumit, të vazhdohet prej stadiumit dhe të vazhdoj 
deri ku përfundojnë vendbanimet. Kjo ka qenë arsye që ne është dashtë të bëjmë 
ndryshimin e projektit. Në fshatin Malësi, asfaltimin e rrugës e kemi planifikuar për 
shkak se aty do të kalojnë makina me pesha të rënda dhe për këtë shkak nuk mund të 
bëhet kubëzimi. Për ujë të pijshëm në Rahovec është shpallur tenderi për 600 m3 dhe 
pjesa e epërme e Rahovecit do të furnizohet me këtë rezervuar të ujit ndërsa problemi që 
paraqitet tek stacionimi i pompave është te “Radoniqi” ndërsa ne nuk kemi përfaqësuesin 



tonë në “Radoniq” që është pengesë më e madhe që Rahoveci nuk ka ujë. Në rrugën 
“Xhevat dhe Alajdin Elshani” ne  kemi një kod për furnizim me gypa nga PVC dhe 
presim mundësinë që të implementojmë atë projekt, jemi në kontakte edhe me 
“Radoniqin” dhe të shohim se sa munden ata të bashkëpunojnë për vendosjen e gypit në 
këtë lagje.   
Esad Haxhijaha – ekziston projekti nga “Potoku” i cili është mbi stadium rreth 300 m ku 
në të dy anët e përroskës “Duhllo” parashihet tërheqja e gypave Ø 500, jo deri te shtëpitë 
e vendbanimit por deri te ura e Haxhi Ademit dhe pas asaj vazhdon me gypin Ø 1000 deri 
në Bërnjakë në pronën e Komunës e cila ka 75 ari ku edhe parashihet ndërtimi i objektit 
për përpunimin e ujërave të ndotura. Kjo është zgjidhje dhe ky projekt ekziston në 
Komunë dhe se në asnjë formë tjetër nuk bënë që të investohet aty dhe këtë çështje nuk 
ka kontest pronësor.  
Salih Hoti – duhet të gjejmë gjuhë të përbashkët dhe me vërejtjet konkrete ta 
modifikojmë dhe të aprovojmë Buxhetin, për këtë kërkoj mirëkuptim prej të gjithë 
udhëheqësve të grupeve parlamentare.  
Rexhep Oruçi – qëndrimi i Grupit të këshilltarëve të AKR-së është që të shtyhet seanca 
për disa ditë me qëllim për t’i lënë hapësirë kohore grupeve parlamentare që të merren 
vesh me përfaqësues të vet dhe të vijnë me qëndrime konkrete.  
Fehmi Hoxha – nëse aprovohet buxheti kemi 239.000 € më pak ndërsa nëse nuk 
aprovohet do të kemi 239.000 € më shumë dhe nuk është interesi i kësaj Komune që të 
kaloj buxheti në këtë rast sepse kemi buxhetin më të vogël. Nëse nuk kalon buxheti sivjet 
atëherë bartet për vitin e ardhshëm, prandaj apeloj që të mos votohet.  
Kryesuesi – propozoj pauzë dhjetë minutash me qëllim të konsultimit me kryetarët e 
grupeve parlamentare. Propozimi është aprovuar.  
Smajl Latifi  – debati ka qenë i gjatë dhe konstruktiv, janë dhënë vërejtje si dhe 
propozime konkrete. Mbajtëm edhe një takim konsultativ me kryetarët e grupeve të 
këshilltarëve për krijimin e një baze të mirëkuptimit mes nesh, përgjegjësia jonë është e 
përbashkët, nuk është e arsyeshme që të ketë vonesa dhe bashkërisht jemi të interesuar që 
të kalojmë këtë buxhet natyrisht duke i marr për bazë vërejtjet dhe propozimet konkrete 
dhe unë edhe një herë ju ftoj të votoni Buxhetin e Komunës së Rahovecit për vitin 2012 
të bindur që besnikërisht do t’i përmbahemi atyre vërejtjeve dhe propozimeve që janë 
dhënë.  
Kryesuesi pas hedhjes në votim ka konstatuar se me shumicë votash 11 “pro ”, 7 
“kundër”  dhe 7 të “abstenuar” aprovohet Korniza Afatmesme Buxhetore për vitin 
2012-2014.  
3. Shqyrtimi i Projekt Rregullores për tatimin në pronën e paluajtshme të Komunës 
së Rahovecit për vitin 2012.  
Mujë Hundozi – menaxher i Zyrës së tatimit në pronë – kemi propozuar Rregulloren për 
tatimin në pronë për vitin 2012 e cila është përpiluar në pajtim me Ligjin mbi tatimin në 
pronë nr. 03/L-204 si dhe udhëzimeve administrative të vitit 2011. Rregullorja ka disa 
ndryshime te “cilësitë e pronës” varësisht prej llojit dhe kualitetit të ndërtimit të 
objekteve të cilat tatimohen.  
Rexhep Oruçi – kam vërejtje tek ndarja e zonave, te objektet industriale në fq. 3 objektet 
industriale prodhuese dhe objekte tjera që merren me prodhimtari dhe këtu nuk ka nevojë 
të bëhet kategorizimi I-IV sepse fabrikat janë të njëjta si në Drenoc, Krushë të Madhe apo 
në Xërxe dhe merret me prodhimtari, ndërsa pajtohem me objektet rezidenciale sepse 



dallojnë prej objekteve tjera. Po ashtu pronat bujqësore janë të kategorizuara në 4 grupe 
kurse çmimi i vlerës në m2 është i njëjtë dhe kjo nuk është në rregull ngase pronat 
bujqësore çdo herë janë klasifikuar në bazë të bonitetit të tokës dhe 80 për m2 po i bie 
8.000 € për një ari pa marr parasysh në klasën e bonitetit.  
Burim Krasniqi  – pajtohem me vërejtjet e parafolësit ndërsa në faqen 4 te zonat, pika d) 
ku thuhet rruga regjionale Rahovec-Opterushë-Therandë gjer në kufirin administrativ të 
Komunës së Rahovecit përfshin këto vendbanime: Hoçë e Madhe, Zaqisht dhe 
Opterushë. Konsideroj se duhet të bëhet njëjtë sikur te zona I dhe atë 40 metra përskaj 
rrugës e jo të hyjnë edhe fshatrat sepse është e palogjikshme Hoça e Madhe, Zoqishti dhe 
Opterusha të jenë në kategorinë e II-të ndërsa te zona e dytë pika d) ku thotë H.Madhe, 
Zoqisht dhe Opterushë hynë në zonën e II-të, mirëpo mund të hyjë pjesa përskaj rrugës 
regjionale 40 m sikur te pika I e jo komplet fshati sepse është e palogjikshme të mbetet 
zonë e dytë. Rruga Xërxe-Kramovik nuk është rrugë lokale por rrugë regjionale dhe 
menaxhohet nga Ministra e Transportit dhe rruga Rahovec-Brestoc-K.Madhe është rrugë 
regjionale. Në zonën I për objektet përskaj rrugëve regjionale, konsideroj se duhet pasur 
parasysh që të gjitha objektet që gjenden përskaj rrugëve regjionale janë të obliguara të 
marrin pëlqimin për kyçje në rrugë prej Ministrisë që paguajnë 2.5 € për m2. Duhet pasur 
parasysh që të ketë lehtësim dhe të mos jenë në zonën e parë objektet afariste përskaj 
rrugëve regjionale por të jenë në zonën e dytë të objekteve afariste.  
Avdullah Kryeziu  – te zona e dytë pika b) ku thuhet përfshihen këto vendbanime: Gexe, 
Malësi e Vogël, Ratkoc, Denjë Dabidol, Çifllak dhe Kramovik ndërsa në zonën e tretë 
thuhet se përfshihet pjesa e mbetur nga zona e dytë, rruga lokale, është e paqartë sepse 
përsëriten vendbanimet e njëjta dhe duhet ditur se cilës zonë i takojnë.  
Rukije Krasniqi  – në fq. 5 zona e tretë – neni 5 a mund të kuptojmë kështu si shtyrja e 
pagesës të tatimit në kushtet e veçanta mund të bëhet konform nenit 16. A nënkuptohet 
kjo që pagesa mund të bëhet edhe me këste. Meqë ka disa biznese të mëdha e tatimi është 
i lartë kështu që të bëhet pagesa edhe me këste.  
Mujë Hundozi – në lidhje me zonën industriale, ka të bëjë me objektet ndërtimore e jo 
toka që tatimohet dhe patjetër duhet të jetë në këtë kategori ashtu siç është. Për pronën 
bujqësore janë ndërtesat të cilat shfrytëzohen për qëllime bujqësore sikur që janë 
kooperativat bujqësore si objekt ndërtimor dhe duhet të klasifikohen sipas zonave. Ndërsa 
për rrugët lokale të përfshihen si rrugë regjionale vërejtja është me vend dhe do të bëhet 
përmirësimi, ndërsa ne bëjmë tatimimin e objekteve ndërsa për leje ekzistojnë drejtoritë 
tjera përkatëse. Sa i përket pagesës ajo bëhet në dy rata 30.06. dhe 31.12. për faturat 
tatimore të atij viti, mirëpo ne lejojmë që pagesa të bëhet me këste edhe për borxhlinjtë e 
mëdhenj ndërsa sipas ligjit në fuqi pagesa kryhet në dy këste.  
Kryesuesi – pas hedhjes në votim ka konstatuar se me ndryshimet dhe plotësimet e dhëna 
aprovohet Rregullorja për tatimin në pronën e paluajtshme të Komunës së 
Rahovecit për vitin 2012.  
4. Pyetjet dhe përgjigjet në pyetjet e këshilltarëve.  
Kryesuesi – në lidhje me Avokatin e Komunës, ne i kemi bërë një shkresë MAPL-së dhe 
sot kemi marr përgjigjen të cilën do ta lexoj. Kopja e shkresës së MAPL-së do t’i 
bashkëngjitet procesverbalit.  
Nahit Elshani – nuk është mirë që sot të diskutojmë për këtë çështje, por dëshiroj të 
ngriti një çështje të një vendimi të Kuvendit komunal për zyrat për partitë politike i cili 



vendim duhet të respektohet dhe në një takim të radhës partitë që participojnë në Kuvend 
të mblidhen dhe të vendosin për ndarjen e zyrave dhe të filloj vendosja e partive politike.  
Smajl Latifi  – janë duke punuar në rregullimin e objektit për partitë politike në ambientet 
ku jeni përcaktuar. Ka pasur disa vështirësi të cilat lidhen me ata që janë të vendosur aty e 
të cilët janë pa kontratë, dëshiroj të informoj KK-në që janë disa  shoqatat të cilëve i kemi 
kërkuar që të largohen dhe nuk kemi shumë zgjidhje për vendosjen e tyre sepse te lokalet 
e Handikosit ka disa zyre mirëpo edhe atje ka vështirësi,  ndërsa për partitë politike jemi 
duke e kryer punën dhe së shpejti do të rregullohet.  
Xhemali Haxhimustafa – ka kohë që na është bërë një dukuri shkuarja në Durrës e 
Budvë në emër të reintegrimit të minoritetit serb ku përfshihen edhe ata që nuk duhet të 
shkojnë dhe si dukuri kjo është e tejkaluar. Në këtë Kuvend është nxjerr një vendim dhe 
unë e shpreh shqetësimin jo vetëm që nuk respektohet por po respektohet në mënyrë 
parciale e që ka të bëjë për kushtëzimin e qytetarëve për mbeturina. Deri sa nëpunësi ka 
qenë në pushim dyjavor asnjë qytetar nuk është paraqitur për të kërkuar vërtetim kështu 
që është injoruar ai vendim. Kjo lë të dyshohet në korruptimin e vetë zyrtarëve, prandaj 
kërkojmë nga kompetentët që t’i tërhiqet vërejtja.  Drejtoresha e DKA-së herën e kaluar 
na ka dhënë një raport se janë bërë përgatitjet e mira për fillimin e vitit të ri shkollor, 
mirëpo tani kam informacione se fëmiu i cili është lënduar nga dritarja në katin e dytë në 
SH.F. “Isa Boletini” në Rahovec, është rrezik i madh që të jetë edhe hendikep dhe ajo 
dritare ende është me xhama të vjerura.  
Smajl Latifi  – sa i përket çështjes së parë mendoj që kemi shënuar avancim, në qoftë se 
për 10 vite autobusi ka shkuar për Budvë tani shkohet vetëm për Vlorë ose Durrës. Ju 
kurdo që keni nevojë ne mund t’ju bijmë informatë dhe listën e atyre që kanë shkuar si 
dhe arsyetimet pse janë shkuar dhe një raport se çka kanë shpenzuar si kanë siguruar 
mjetet, sepse për këto ekskursione ndihmon edhe Ministria e kthimit. Sa i përket çështjes 
së dytë është e vërtetë që kur ka shkuar Xheladin Hamza në pushim, nuk është respektuar 
vendimi i KK-së, por edhe për këtë kam zgjidhje sepse do të kërkoj auditim për këtë 
çështje dhe të shohim se kush nuk respekton vendimin. Çështja e tretë, unë personalisht 
kam qenë për të parë fëmiun i cili ka pësuar aksidentalisht nga ramja e xhamit, në spital 
të Prizrenit së bashku me drejtoreshën e DKA-së dhe ne nuk dëshirojmë me iu shmang 
përgjegjësisë dhe ju njoftoj se është bërë riparimi i dritares, janë ndërruar xhamat.  
Fatmir Kadiri – a është duke u punuar diçka lidhur me çështjen e Komasacionit dhe 
urgjentisht duhet të merremi me këtë problem sepse mund të vij deri te vrasja e njerëzve 
në mes veti për arsye se kanë ndërtuar shtëpitë në arat e huaja. 
Smajl Latifi  – komasacioni është përgjegjësi edhe e Komunës por edhe e Ministrisë së 
bujqësisë sepse është bartëse e këtij procesi. Ne e kemi ngritur këtë çështje në 
institucione qendrore dhe shpresoj që do të punohet në këtë drejtim sepse komasacioni 
asnjëherë nuk ka marr zgjidhjen e duhur në Komunën tonë.  
Burim Krasniqi  – në mbledhjen e kaluar kam parashtruar pyetjen rreth kërkesës së 
Mahmut Sadik Kryeziut nga Xërxa ndërsa nuk kam marr përgjigjen.  
Smajl Latifi  – është e vërtet që ka një kërkesë dhe është e vërtetë që ky Kuvend ka ndarë 
troje në pronën shoqërore nga 3 ari dhe këtë kërkesë do të procedojmë në Komitet për 
Politikë dhe Financa e pastaj të kaloj në Kuvend në aprovim.  
Esad Haxhijaha – kërkesa e ish punëtorëve të Shërbimit civil të cilët janë pensionuar e 
që konsiderojnë se janë të dëmtuar sepse nuk iu janë kompensuar tri paga siç është 
praktikuar dikur. Kërkesa nuk ka ardhur deri te kryesuesi për të paraqitur në Kuvendin 



Komunal, por kemi marr një përgjigje nga Kryetari i Komunës. Përgjigje e ka bërë Ymret 
Rushiti dhe atë në mënyrë shumë laike, që nuk ka kurrfarë lidhje me çështjen juridike 
sepse është përgjigjur sipas dispozitave të UNMIK-ut të cilat tani më nuk janë në fuqi. 
Përgjigjen e kanë marrë të gjithë punëtorët të cilët janë drejtuar edhe me një kundërshtim 
në adresë të Kuvendit komunal për të marr çfarëdo lloj vendimi  dhe përgjigje, pozitive 
apo negative me qëllim që të vazhdohet me ankesa në instanca më të larta.  
Smajl Latifi  – përveç përgjigjes të zyrtarit të caktuar i cili merret me këto çështje nuk 
kam ndonjë përgjigje tjetër, por nëse dëshironi të shqyrtohen ankesat e këtyre 
pensionistëve duhet të përfshihen edhe punëtorët e arsimit dhe të shëndetësisë dhe 
Asambleja mund të jep zgjidhjen dhe ne do të respektojmë vendimin e Asamblesë, por 
më së miri do të ishte që ju t’i drejtoheni gjykatës për realizimin e kësaj të drejte.  
Esad Haxhijaha – pensionistët kërkojnë nga Asambleja komunale që të përgjigjet qoftë 
pozitivisht apo negativisht ndërsa a do t’i drejtohen gjykatës apo jo është çështje e tyre.  
Kryesuesi – kërkesa mund procedohet edhe një herë në adresë të Kuvendit dhe e 
diskutojmë në mbledhjen KPF e pastaj në seancën e radhës e diskutojmë.  
Salih Hoti – pasi që kryetari i Komunës ka pasur një takim me përfaqësuesin e 
Ambasadës së Britanisë në Rahovec, dëshirojmë të dimë se çfarë ka qenë temë bisede.  
Smajl Latifi  – kërkesa e parë ka qenë nga Ambasada e Britanisë që të vijë ambasadori 
britanik me dy përfaqësues të ICO dhe ambasadorin grek. Unë nuk e kam pranuar këtë 
përbërje dhe i kam thënë ambasadorit grek që të vijë vetë. Ka ardhur ambasadori britanik 
dhe kemi debatuar për Projektligjin për Hoçën e Madhe. Sipas ambasadorit britanik 
Projektligji është në duart e përpjekjeve të Komunës dhe të Parlamentit të Kosovës që të 
ndryshohet në esencë. Unë i kam treguar se ky Projektligj nuk ka pasur nevojë të hartohet 
fare. Pra, rezistenca jonë e organizuar, qëndrimet tona parimore të drejta edhe 
diplomacinë e kanë shtyrë në funksion dhe me na respektuar në qoftë se dimë me vepruar 
mendimin tonë. Tani pres të vijë ambasadori grek Dimitris që është përfaqësues special 
për çështjet e trashëgimisë kulturore të kishës ortodokse serbe, ndërmjetësues në 
institucionet e Republikës së Kosovës dhe është i pari për këto çështje. Çka do të bisedoj 
me atë sërish do t’ju njoftoj.  
Avdullah Kryeziu  – dëgjova përgjigjet lidhur me dukuritë negative ose devijante që janë 
në arsim e që ato për çdo ditë edhe po rriten, por shkarazi dëgjova që po përderet edhe 
droga, që është shqetësuese për neve si kuvendarë, për ju si kryetar i Komunës, për 
drejtoreshën e DKA-së dhe drejtorët nëpër shkolla dhe profesorë si trupa arsimor në 
përgjithësi, nëse ka kësi dukuri është shqetësuese për të gjithë qytetarët dhe është mirë 
lidhur me këtë që të na paraqitni një raport ose të bisedoni me grupet e këshilltarëve me 
qëllim që këto dukuri të zvogëlohen e jo të shkojnë në rritje.  
Smal Latifi  – për këtë  ka informacion Policia dhe ne e kemi diskutuar me ata brenda 
shkollës dhe vet kam shkuar në shkollat e mesme dhe Policia ka në dijeni që këto dukuri 
jo që duhet të zvogëlohen por nuk duhet të ndodhin fare.  
Burim Krasniqi  – kafiteria që ndodhet në oborrin e SH.M. “Xhelal Hajda-Toni” a mban 
edhe pijet alkoolike dhe mos është pak si stimuluese e njerëzve jashtë shkollës të hynë 
brenda dhe të ketë tendenca për futjen e dukurive devijante në shkollë dhe do të ishte më 
mirë që ajo aty të mos ekzistoj fare.  
Smajl Latifi  – nëse keni informata se përdoren pije alkoolike ne këtë kafiteri do të 
inspektojmë dhe do të ndërmarrim masa.  



Rukije Krasniqi  – të jepen përgjigjet në pyetjet e parashtruara nga mbledhja e kaluar dhe 
pyetja tjetër është: Në Shkollën “Isa Boletini” gravitojnë rreth 1.200 nxënës dhe kryesisht 
kanë vetëm dy edukatore që konsideroj se numri kaq i madh i nxënësve me vetëm dy 
edukatore nuk mund të ketë cilësi të mirë të mësimit dhe a ekziston mundësia e shtimit 
edhe për një edukatore në këtë shkollë.  
Mbledhja ka përfunduar në orën 18,20.  
          K r y e s u e s i  
            Kjtim Popaj  
 


